Avgerð frá Skatta- og avgjaldskærunevndini

Avgerð tikin: 18.05.2005

Mál nr.: 05-02-21-35 

Lóg: Lóg um stuðul til rentuútreiðslur av lánum § 3

Rentustuðul av meira enn kr. 60.000

Samandráttur:

Skatta- og avgjaldskærunevndin avgjørdi at broyta avgerðina hjá Kommunalu Skattakærunevndini og geva kærarunum viðhald í, at tey hava rætt til rentustuðul av meira enn 2x60.000 kr., um Toll- og Skattstova Føroya metir, at talan er um serligar umstøður.

Avgerð

Málslýsing:

Kærararnir A+B hava í 2003 rentuútreiðslur á kr. 181.815. Tey søktu um rentustuðul til hesar rentur, men Toll- og Skattstova Føroya noktaði teimum rentustuðul fyri tann partin av rentuútreiðslunum, sum fór upp um kr. 120.000. Hesa avgerð kærdu tey til Kommunalu Skattakærunevndina, sum staðfesti avgerðina hjá Toll- og Skattstovu Føroya.

Avgerðin hjá Kommunalu Skattakærunevndini fyri Eysturoyar Øki:

“Viðv. kæru tykkara, dagfest 19. juli 2004.

Tit høvdu í 2003 rentuútreiðslur upp á kr. 181.815 av lánum, ið lúka krøvini um stuðul eftir lóg nr. 148 frá 30.12.1996 um stuðul til rentuútreiðslur av lánum. Toll- og Skattstovan vil bert játta rentustuðul av kr. 120.000, og tit kæra við kravi um, at kærari A fær stuðul av tí parti av rentunum, sum fer upp um kr. 120.000.

Í samband við okkara viðgerð av kæruni hava vit havt fund við kæraran, har hann hevði møguleika fyri munnliga at greiða frá málinum.

Frágreiðing um málið

Sambært lóg um rentustuðul er stuðulin 40% av rentunum. Fyri lán, ið eru avtalað eftir 18.01.91, verður rentustuðul í mesta lagi veittur av eini rentuútreiðslu upp á kr. 60.000 (§ 3, stk. 2), tó kann Toll- og Skattstova Føroya , tá serligar umstøður eru, játta hægri rentustuðul fyri eitt ár, tó í mesta lagi 40% av kr. 120.000 (§ 3, stk. 3).

Kærari B hevur sent umsókn um rentustuðul av kr. 181.816. Honum verður bert játtaður stuðul av kr. 120.000, men tit meina, at kærari A hevur rætt til stuðul av tí parti av rentunum, sum fer upp um kr. 120.000.

Toll- og Skattstova Føroya vísir til orðingina í § 3, sum sigur:

2. stk. Fyri tey lán, sum nevnd eru í § 2, nr. 2 verður rentustuðul í mesta lagi veittur við tí í § 5 nevndu prosentupphædd av kr. 60.000 fyri hvørt ár.

3. stk. Toll- og Skattstova Føroya kann eftir umsókn, og tá serligar umstøður eru, játta hægri rentustuðul fyri eitt ár, tó í mesta lagi við tí í § 5 nevndu prosentupphædd av kr. 120.000.

Eisini verður víst til, at avmarkingin upp á kr. 60.000 var í lógini undan lógarbroytingini í 1999, og tá stóð í lógini, at hjá skattskyldugum hjúnum, sum búðu saman, kundi rentustuðul í mesta lagi veitast av samanløgdum kr. 120.000 pr. ár.

Toll- og Skattstovan skrivar, at í uppskotinum til broytingar í rentustuðulslógini er onki, sum vísir á, at nøkur broyting skal skiljast soleiðis, at hjún kunnu fáa rentustuðul av kr. 240.000, sjálvt um tey bæði standa fyri somu lánum og hefta solidariskt.

Kæran

Tit siga í kæruni, at bæði standa fyri skuldini. Lógin sigur, at rætt til rentustuðul hevur hvør persónur, sum er fult skattskyldugur í Føroyum og hevur rentur av lánum, sum nevnd eru í § 2 í lógini. Rentustuðul verður veittur til lán, sum eru tikin til bygging av egnum bústaði.

Tit hava tí ta fatan, at umframt kærara B hevur eisini kærari A rætt til rentustuðul.

Skattakærunevndin førir fram

Sum lógin er orðað, kann stuðulin til ein persón í mesta lagi roknast av eini rentuupphædd upp á kr. 120.000, treytað av at Toll- og Skattstovan hevur játtað umsókn um at farast kann upp um kr. 60.000. Áðrenn lógin varð broytt í 1999 stóð í lógini, at skattskyldug hjún, sum búðu saman, kundu fáa rentustuðul av í mesta lagi kr. 120.000. Í vegleiðingarskrivinum hjá Toll- og Skattstovuni fyri 2004 stendur undir F 1 1: Tá talan er um hjún, sum í felag eiga eina ogn, sum tey í felag hava stuðulsloyvd lán til, er meginreglan tann, at tað ikki er neyðugt at býta lánið upp, tí hjúnafelagarnir hvør sær uppfylla treytirnar fyri at fáa rentustuðul. Sostatt metir nevndin, at hjún kunnu fáa rentustuðul av íalt kr. 120.000, men soleiðis sum lógin er orðað, mugu tey bæði søkja um hetta, tí sambært § 7 verður rentustuðul bert veittur eftir umsókn.

Rætta mannagongdin vildi verið, at tit hvør sær søktu um rentustuðul av 2x60.000. Síðani kundu tit í øðrum lagi sambært § 3, stk. 3 søkt um, at markið upp á 60.000 varð hækkað vegna “serligar umstøður”, og so var tað upp til Toll- og Skattstovuna at taka avgerð um hetta.

Samsvarandi frammanfyristandandi viðmerkingum hevur skattakærunevndin tikið hesa avgerð:

- at soleiðis sum málið liggur metir nevndin ikki, at tit eiga at fáa viðhald.”

Kæran til Skatta- og avgjaldskærunevndina:

Í kæruni til Skatta- og avgjaldskærunevndina vísa kærararnir m.a. á, at Kommunala Skattakærunevndin sigur, at báðir hjúnafelagarnir hava rætt til rentustuðul av 2x60.000 kr. og kunnu søkja um hækkaðan rentustuðul. Rætta mannagongdin hevði verið, at tey bæði søktu um rentustuðul og síðan søktu um hækkaðan rentustuðul.

Kærararnir vísa á, at hetta er júst tað, sum tey hava gjørt. Sambært upplýsingum frá starvsfólki í Stýrinum hjá Toll- og Skattstovu Føroya søkja báðir hjúnafelagar um rentustuðul, tá bæði p-tølini verða sett á umsóknina og bæði skriva undir. Ikki er neyðugt at býta lánini upp.

P-tølini hjá báðum standa á umsóknini, og bæði hava skrivað undir. Bæði hava eisini søkt um hækkaðan rentustuðul, men bara kærari B fekk svar. Kærararnir hava greitt frá hesum á fundinum við Kommunalu Skattakærunevndina og skilja tí ikki, hví hon sigur, at bæði eiga at søkja um rentustuðul.

Toll- og Skattstova Føroya

Toll- og Skattstova Føroya greiðir m.a. frá, at tá umsóknir um rentustuðul koma til Toll- og Skattstovu Føroya - um eitt ella fleiri nøvn og p-tøl standa á umsóknini - so verður lánið bert skrásett í p-talinum hjá einum persóni, hóast fleiri standa fyri sama láni. Hetta verður gjørt, tí tað ikki er møguleiki fyri at skráseta fleiri persónar fyri sama láni. Á umsóknunum um rentustuðul hjá B (og A) stendur navnið hjá B út fyri “navn” og p-talið hjá honum út fyri “ptal”, men p-talið hjá A stendur sum “maka-p-tal”, og tí verða lánini stovnað í navninum og ptalinum hjá B. So tá A ikki stendur skrásettur hjá Toll- og Skattstovuni við nøkrum stuðulsloyvdum láni, varð umsóknin um hægri stuðul tikin fyri, at meint var við, at søkt varð um hægri stuðul fyri lánini, sum B stendur skrásettur fyri hjá Toll- og Skattstovuni, og varð svarið tí sent til hansara.

Viðmerkjast kann eisini, at sambært § 3, stk. 3 í rentustuðulslógini skal umsókn um hægri stuðul verða latin áðrenn 1. apríl fyri tilskrivaðar rentur álmanakkaárið frammanundan. Men umsóknin frá B og A um hægri stuðul fyri 2003 og 2004 er dagfest 14. juni 2004.

Avgerðin hjá Skatta- og avgjaldskærunevndini

Umsóknin

Hvørki í lógini ella í kunngerð verða serlig krøv sett til umsóknir frá hjúnum um rentustuðul.

Um báðir hjúnafelagar lúka treytirnar fyri at fáa rentustuðul, er onki krav um, at lánini skulu býtast upp, ella at hjúnini skulu útfylla hvør sítt umsóknarblað.

Meginreglan er eisini, at Toll- og Skattstova Føroya ikki krevur, at lánini verða býtt upp, smb. VLS 2004 F 1.1., har Stýrið í svar upp á fyrispurning sigur, at “tá talan er um hjún, sum í felag eiga eina ogn, sum tey í felag hava stuðulsloyvd lán til, er meginreglan tann, at tað ikki er neyðugt at býta lánið upp, tí hjúnafelagarnir hvør sær uppfylla treytirnar fyri at fáa rentustuðul.”

Tað, at Toll- og Skattstova Føroya bert hevur møguleika at skráseta ein umsøkjara og eitt p-tal til lánið, er ikki avgerandi fyri, um viðkomandi hevur rætt til rentustuðul ella ikki. Tá bæði hava skrivað undir, má hetta síggjast sum umsókn frá báðum.

Umsóknarfreistin

Toll- og Skattstova Føroya vísir á í ummælinum til Skatta- og avgjaldskærunevndina og eisini í ummælinum til Kommunalu Skattakærunevndina, at umsókn um hægri rentustuðul skal vera teimum í hendi áðrenn 1. apríl fyri tilskrivaðar rentur álmanakkaárið frammanundan. Umsóknin hjá B og A er dagfest 14. juni 2004 og er Toll- og Skattstova Føroya í hendi tann 15. juni 2004. Umsóknin viðvíkur hægri rentustuðuli fyri 2003 og 2004.

Útgangsstøðið er sostatt, at umsókn um hægri rentustuðul fyri tær renturnar, sum eru tilskrivaðar í 2003, er ov seint innkomin. Men vísast skal á, at í avgerðini um ikki at játta hægri rentustuðul fyri 2003, smb. skrivi frá Toll- og Skattstovu Føroya frá 23. juni 2004, verður onki nevnt um hesa freist.

Tvørturímóti fer Toll- og Skattstova Føroya inn í málið og viðger, um kærararnir kunnu fáa hægri rentustuðul. Toll- og Skattstova Føroya má tí metast at hava tikið umsóknina til viðgerðar, hóast hon er ov seint innkomin og kann so ikki seinni skjóta seg undir, at freistin er farin. Hetta er eitt mistak, sum myndugleikin má bera ábyrgdina av.

Hægri rentustuðul

Sum útgangsstøði kann nevnast, at upprunaliga var ongin ivi um, at sambúgvandi hjún bert kundu fáa rentustuðul av kr. 120.000 tilsamans. Undantakið í § 3, stk. 3, sum ásetti, at ein persónur kundi fáa rentustuðul av meira enn kr. 60.000, var bert galdandi fyri stakar persónar. Eftir broytingina í 1999 verður munur ikki gjørdur á, um talan er um støk, sambúgvandi ella hjún. Útgangsstøðið er enn kr. 60.000, og møguleiki er at søkja um hægri rentustuðul, um serligar umstøður gera seg galdandi.

Hóast teksturin ikki sigur greitt, um avmarkingin á kr. 60.000 “koyrir uppá” hvønn persón ella hvørt lán, má tað vísandi til upprunaligu orðingina tykjast greitt, at greinin vísir til persónar. Vísast kann eisini á, at smb. §§ 1 og 2 í rentustuðulslógini verður rentustuðul veittur til persónar, sum lúka ávísar treytir og hava ávís lán. Upphæddin, sum viðkomandi kann fáa, er ásett í § 3 samanhildið við § 5. Henda stuðulsupphædd, sum persónurin fær, er tengd at, hvat slag av láni viðkomandi hevur, og nær hetta er stovnað.

Útgangsstøðið fyri stuðlinum er persónurin, og um viðkomandi lýkur ásettu treytirnar fyri at fáa stuðul. Sostatt má sigast, at hvør persónur, sum er fult skattskyldugur í Føroyum og hevur eitt stuðulsheimilað lán, hevur rætt til rentustuðul av kr. 60.000 og harvið eisini at fara upp um markið, um serligar umstøður gera seg galdandi.

Toll- og Skattstova Føroya vísir m.a. á, at avmarkingin upp á kr. 60.000 var í lógini undan lógarbroytingini í 1999, og tá stóð í lógini, at hjá skattskyldugum hjúnum, sum búðu saman, kundi rentustuðul í mesta lagi veitast av samanløgdum kr. 120.000 pr. ár. Onki er í uppskotinum til broytingar í rentustuðulslógini, sum vísir, at hjún kunnu fáa rentustuðul av kr. 240.000.

Í viðmerkingunum til hesa broyting varð sagt, at “Orsøkin til hesa broyting er, at tá serskatting av hjúnum er tikin av, elvir tað til tekniskar trupulleikar framvegis at hava serligar reglur fyri sambúgvandi hjún í rentustuðulslógini. Harafturat eru tað fá, sum hava so høg lán, at rentuútreiðslur eru hægri enn kr. 60.000. Tey, sum hava slíkar rentuútreiðslur, kunnu eftir stk. 3 søkja um at fáa hægri stuðul.”

Tað má sostatt metast at hava verið ætlanin við broytingini at taka av tær serligu reglurnar fyri sambúgvandi hjún og viðgera øll á sama hátt.

Samanumtikið metti Skatta- og avgjaldskærunevndin, at um talan sum í hesum føri er um tveir umsøkjarar, sum báðir lúka treytirnar fyri at fáa rentustuðul, tvs. eru skattskyldugir til Føroya, báðir standa fyri lánunum o.s.fr., so hava teir rætt til rentustuðul av kr. 60.000 hvør sambært § 3, stk. 2 og harvið eisini rætt til hægri rentustuðul sambært § 3, stk. 3 í rentustuðulslógini, treytað av at talan er um serligar umstøður.

Skatta- og avgjaldskærunevndin avgjørdi tí at broyta avgerðina hjá Kommunalu Skattakærunevndini og geva kærarunum viðhald í, at tey hava rætt til rentustuðul av meira enn 2x60.000 kr., um Toll- og Skattstova Føroya metir, at talan er um serligar umstøður.

Skatta- og avgjaldskærunevndin avgjørdi tí at heimvísa málið til Toll- og Skattstovu Føroya til støðutakan av, um talan er um slíkar serligar umstøður, at tey skulu hava hægri rentustuðul.
